
Mi in Paradiso! No son tanto sciollo

De mescciâme con quella societæ!

Son dannoû? non importa: tiæme ô collo.

Chè mi son pronto a andâ dove se sæ,

Basta che no ghe scie nisciûn spagnollo!..

Cosci dixeiva Otai slançando êuggiæ

Brûsche e sprezzanti a-ô fratte chi ëa restôu

Attonito, stordio, scandalizzôu.

E frattanto a-ô patibolo con passo

Franco ô l’andava co-i compagni insemme,

E feo, comme un bandio che a forca e ô lasso

E a dannazion di increduli ô no temme;

Mentre che co-e moen zunte e ô môro basso

O fratte ô s’affannava a espiâ e giastemme

Da quell'impenitente proferie

Giasciando paternostri e avemmarie.

Ean zà arrivæ quell’infeliçi a-ô cian,

Dove doveivan allunghîghe ô collo;

Quando Ojeda ô spuntava dä lontan

A tempo pe impedî l’iniquo scrollo;

Lê ô vegniva ä çittæ cö cappo Indian

A confermâ co-ô popolo Spagnollo

A paxe fæta a-ô campo e scigillâ

A Cibao co-i amori da cûgnâ.

Appeña lô arrivavan e informæ

Son stæti de che genere ëan giudizio

E giudiçi, condanna e condannæ,

Camminan tutti duî a preçipizio

Pin de raggia pe tanta indegnitæ

In mezo a-ô teatro infame do supplizio,

E in tæra asbrïan a-ô tempo stesso ô faso

Zelante e ô boia con ûn pûgno e un caso.

